
Pengerusi : Profesor Dato' Sulaiman Md.Yassin, Ph.D. 

Ahli : Profesor Madya Wan Salihin Wong Abdullah, Ph.D. 

Fakulti : Pengurusan dan Ekonomi 

Melahirkan rakyat yang berkualiti adalah sesuatu yang mesti untuk 

merealisasikan Wawasan 2020. Untuk ini pengurusan sekolah oleh 

pengetua/guru besar adalah sangat penting terutama apabila dapat 

mewujudkan keadaan di mana guru bekerja dengan bersungguh-sungguh 

tanpa paksaan dan dengan rela hati bekerja untuk melahirkan sumber 

manusia berkualiti yang kelak akan berkhidmat kepada masyarakat dan 

menjadikan negara ini maju serta berdaya saing dengan negara-negara maju 

yang lain. 

Tujuan kajian ini adalah untuk melihat kepemimpinan pengupayaan 

pengetua/guru besar di sekolah sebagaimana yang dipercayai oleh guru 

tentang pengupayaan kepada mereka. Pengupayaan pada kebiasaannya 

tidak terdapat pada organisasi bersistem birokratik seperti sekolah, oleh itu 

adakah faktor demografik pengetua/guru besar dapat memainkan peranan 

di bawah kesan fiil pengetua/guru besar masing-masing untuk mewujudkan 

kepemimpinan pengupayaan. Pengupayaan akan dapat memberi lebih ruang 

kepada guru dan bertanggungjawab melahirkan sumber manusia yang lebih 



berkualiti yang kelak menjadi sandaran untuk kemajuan negara. Data untuk 

kajian ini diperolehi di Sekolah Menengah Kebangsaan Premier, Sekolah 

Menengah Kebangsaan Gred A, Sekolah Kebangsaan Premier dan Sekolah 

Kebangsaan Gred A di negeri Kelantan bagi menjawab tujuh soalan kajian. 

Kajian ini dijalankan dengan menggunakan soalselidik secara survei, di mana 

pengetua/guru besar mengisi Helaian Data Pengetua/Guru Besar dan 

menjawab Sorter II Keirsey, manakala guru-guru akan menjawab instrumen 

pengupayaan Short dan Rinehart, School Participant Empowerment Scale. 

Sejumlah 263 orang guru daripada 23 buah sekolah telah dipilih secara rawak 

oleh Pengetua/Guru Besar masing-masing untuk memberi respon kepada 

instrumen pengupayaan. 

Dengan menggunakan Statistical Packages For Social Sciences (SPSS), ujian-t 

dan ANOVA menunjukkan dapatan kajian. Secara keseluruhannya tidak 

terdapat hubungan yang signifikan di antara faktor demografik 

pengetua/guru besar dengan domain pengupayaan guru. Untuk melihat 

kesan Fiil, path analysis dijalankan dan hasilnya menunjukkan fiil memberi 

kesan yang tidak langsung kepada Pengupayaan Guru. Hubungan tidak 

langsung ini menunjukkan terdapat kesan Fiil yang merupakan perangai 

semulajadi pengetua/guru besar di dalam pengurusan sekolah. 

Keputusan kajian menunjukkan kebanyakan Pengetua/Guru Besar di 

Sekolah Premier dan Gred A terdiri daripada Fiil Guardian yang merupakan 

pentadbir yang tidak mengamalkan kepemimpinan pengupayaan-keputusan 

ini selari dengan Teori Fiil yang dikemukakan oleh Keirsey. Jika 

pengupayaan guru hendak diketengahkan, keputusan kajian ini dapat 

memberi manfaat supaya secara profesional dapat digubal suatu kurikulum 

untuk pengetua/guru besar dan guru yang sesuai dengan cabaran 

pengurusan alaf baru. 

